
ENSAIO SOBRE O HOME 
 

EN CATRO EPÍSTOLAS 
 

dedicado a H. St. John, lord Bolingbroke 
 
 

CONCEPCIÓN 
 

Tras proporme escribir algúns poemas sobre a vida e obra dos humanos, ou, en palabras 
de lord Bacon, «achegarme aos feitos e aos peitos dos homes», considerei máis 
satisfactorio comezar tratando o home en abstracto, a súa natureza e o seu estado; xa 
que, para probar calquera deber moral, para impor calquera precepto moral ou para 
avaliar a perfección ou imperfección de calquera criatura, primeiro cómpre saber en que 
situación e contexto se atopa, e cales son o propósito e o fin propios do seu ser. 

A ciencia da natureza humana, como todas as demais ciencias, vese reducida a 
uns poucos puntos claros, pois neste mundo non hai moitas verdades seguras. E isto é 
así tanto para a anatomía da mente como para a anatomía do corpo: a humanidade 
obterá un ben maior ocupándose das partes máis grandes, expostas e perceptibles ca 
estudando en demasía os nervios e vasos máis finos, cuxa constitución e usos sempre 
escaparán á nosa observación. Todas as controversias teñen estes últimos por obxecto, e 
atreveríame a dicir que as tales controversias agudizaron máis a animadversión ca o 
enxeño dos homes, e supuxeron máis un retroceso na práctica ca un avance na teoría no 
tocante á moralidade. Se podo gabarme dalgún mérito deste ensaio é que navega entre 
os extremos de doutrinas aparentemente opostas, que prescinde de termos 
completamente inintelixibles e que constrúe un sistema ético temperado pero non 
incoherente, breve pero non imperfecto. 

Podería facelo en prosa, mais elixín o verso e a rima por dúas razóns: a primeira, 
e aparentemente obvia, porque os principios, máximas e preceptos así expostos causan 
máis impresión no lector nun principio, e retéñense con máis facilidade a seguir; e, a 
segunda, que talvez pareza estraña pero é certa, porque achei que podía expresalos con 
máis brevidade deste xeito ca en prosa, e non hai nada tan seguro como que boa parte da 
forza e da graza dos argumentos e das instrucións depende da súa concisión. Non sería 
capaz de tratar estes aspectos da cuestión máis en detalle sen volverme seco e tedioso, 
nin tampouco de facelo dun xeito máis poético sen sacrificar a perspicuidade a prol do 
ornamento, sen afastarme da precisión ou sen romper a cadea de razoamento. Se alguén 
pode conxugar todos estes elementos sen mingua de ningún deles, admitirei de bo grado 
que acadou algo que supera a miña capacidade. 

Esta obra tan só debe considerarse un mapa xeral do home no cal se destacan 
unicamente as súas partes principais, así como o alcance, os límites e as relacións 
destas, deixando o particular por expor en detalle nas cartas que seguirán. Por 
conseguinte, conforme avancen estas epístolas (se é que teño saúde e tempo abondo 
para facer algún avance) serán menos áridas e máis susceptibles de ornamento poético. 
Con isto só abro as fontes e despexo as canles; descubrir os ríos, seguir os seus cursos e 
observar os seus efectos poden resultar tarefas máis agradables. 
 
 



EPÍSTOLA I 
 

ARGUMENTO 
 

Sobre a natureza e o estado do home respecto do Universo. 
 
Sobre o home en abstracto: I. Que podemos xulgar tendo en consideración só o noso 
propio sistema, ignorando as relacións entre os sistemas e as cousas (v. 17). II. Que o 
home non debe considerarse imperfecto, senón un ser axeitado ao seu lugar e posición 
na Creación, consonte á orde xeral das cousas e conforme a fins e relacións que 
descoñece (v. 35). III. Que toda a súa felicidade no presente depende, por unha parte, da 
súa ignorancia sobre os acontecementos futuros; e, por outra parte, da súa esperanza nun 
estado futuro (v. 77). IV. O orgullo de desexar un maior coñecemento e aspirar a unha 
maior perfección como causa dos erros e das miserias do home; a impiedade que supón 
pórse no lugar de Deus e xulgar o que é adecuado ou inadecuado, perfecto ou 
imperfecto, xusto ou inxusto, nos Seus designios (v. 113). V. O absurdo de considerarse 
a causa última da Creación e de aspirar no mundo moral a unha perfección que non se 
dá no natural (v. 131). VI. Do insensatos que resultan os laios do home á Providencia, 
cando por unha banda esixe a perfección dos anxos e por outra as calidades físicas das 
bestas, aínda que gozar dunhas facultades sensitivas superiores o faría infeliz (v. 173). 
VII. Que en todo o mundo visible se observan unha orde e unha gradación universais das 
facultades sensitivas e mentais que implican a subordinación dunhas criaturas a outras, e 
de todas as criaturas ao home; a gradación do sentido, o instinto, o pensamento, a 
reflexión e a razón; e que a razón, por si soa, compensa todas as demais facultades (v. 
207). VIII. Ata onde poden estenderse esta orde e subordinación das criaturas viventes, 
por riba e por baixo de nós; e como, rompéndose calquera das súas partes, se destruiría 
non só esa parte, senón toda a Creación conectada entre si (v. 233). IX. A extravagancia, 
a loucura e o orgullo que supón tal desexo (v. 259). X. A consecuencia de todo isto, a 
absoluta submisión que debemos á Providencia nos nosos estados presentes e futuros (v. 
281). 
 
Esperta xa, St. John! Deixa as cousas cativas 
ás ambicións ruíns e as coroas altivas.  
Tendo en conta que a vida pouco pode ofrecer 
(apenas unha ollada, para logo morrer), 
falemos sobre a escena que pisa o ser humano: 
un arduo labirinto que se fixo cun plano, 
un bosque luxuriante, ben vizoso e florido, 
un Xardín que nos tenta co froito prohibido. 
Imos explorar xuntos ata un confín remoto, 
tanto o que queda á vista coma o que fica ignoto, 
desde as rexións ocultas ata o máis alto monte, 
o que repta nas tebras e voa no horizonte; 
ver as sendas do mundo, perseguir a loucura 
e atrapar os costumes que nos mostre a ventura; 
ser ledos cando cómpre, cándidos se convén,  
e defender o trato que Deus nos dá no aquén. 

I. Comeza por dicirme cantas cousas sabemos 
de Deus e mais do home, máis alá do que vemos; 
do home só albiscamos a situación presente, 



o que non chega a dar unha idea elocuente; 
e a Deus, malia reinar en mundos infinitos, 
só podemos buscalo no que estamos adscritos. 
El pode enxergar todo o que é largo e disperso, 
e ver os moitos mundos que forman o Universo; 
observar uns sistemas que con outros fan xogo, 
os planetas que orbitan á calor doutro fogo 
e as varias criaturas que habitan cada estrela; 
só El pode explicar que nos forma e modela. 
Esta gran maquinaria ten eixos e engrenaxes, 
precisas gradacións e fortes aliaxes. 
A túa mente pode darlles pleno acomodo? 
Ou acaso unha parte pode conter o todo? 

Esta cadea inmensa que a Creación atrela, 
es ti quen a sostén, ou Deus quen terma dela? 

II. Home presuntuoso, pregúntaste o motivo 
polo cal es tan débil, ofuscado e cativo? 
Antes diso responde á pregunta anterior 
de por que non terás unha traza peor. 
Pregúntalle á Nai Terra por que os carballos crecen 
máis altos e máis fortes ca as herbas que ensombrecen; 
ou pregúntalle ao Ceo de beleza infinita 
por que a lúa é menor ca o planeta que orbita. 
 Dos sistemas posibles suxire o intelecto 
que o Todopoderoso creou o máis perfecto, 
onde non todo é completo ou coherente 
e cada cousa atangue un grao suficiente; 
por tanto, nunha escala de todo ser sensible 
o home ha de ocupar un lugar ostensible, 
e a única pregunta que o ten atribulado 
é a de se Deus o puxo nun sitio equivocado. 

No que respecta ao home, se vemos algo mal, 
por forza estará ben nese esquema xeral; 
nas obras dos humanos, feitas con moitas dores,  
un único propósito implica mil labores; 
mais as obras de Deus cun xesto están completas, 
e ademais sempre buscan unhas segundas metas; 
e pode ser que o home, principal nesta esfera, 
só sexa secundario noutro eido calquera, 
que accione algunha panca ou cumpra un obxectivo: 
nós somos limitados e o universo exhaustivo. 

Cando o nobre cabalo saiba por que o xinete 
frea o trote coa brida ou coa espora arremete; 
cando o boi que ara os campos asuma o seu destino 
de ser vítima en Grecia e en Exipto divino; 
entón o fatuo home chegará a comprender 
os seus actos, paixóns, valor, sentido e ser, 
por que sofre e actúa, que o compele e detén, 
por que ás veces é un deus e ás veces un ninguén. 
 Non digas, pois, que Deus fixo o home imperfecto, 



pois deulle perfección ata un grao correcto:  
ten un saber conforme ao seu lugar e asunto, 
o seu tempo é un intre, e o seu espazo un punto. 
Se debe ser perfecto nun ámbito pechado, 
que máis dá lonxe ou preto, ou futuro ou pasado? 
Quen hoxe está bendito leva os mesmos galanos 
que os homes que viviron hai milleiros de anos. 

III. No libro do destino, o Ceo só procura  
unha única páxina a cada criatura; 
o home é máis ca a besta, pero menos ca o anxo, 
e o inferior non coñece o superior do arranxo. 
Acaso cres que o año choutaría festeiro 
sabéndose abocado ás mans do carniceiro? 
Come e xoga contento, feliz coa súa sorte, 
e agarima a persoa que lle causará a morte. 
Oh, bendita cegueira que o porvir escurece 
para que cada un cumpra co que o Ceo establece! 
Deus, ecuánime en todo, ve con ollo imparcial 
a morte dun heroe igual ca a dun pardal,  
rebentar unha pompa e estoupar un planeta, 
e a ruína dun átomo ou da máis grande meta. 
 Logo alberga esperanza, abre as alas e voa, 
agarda á mestra Morte e ao Altísimo loa! 
El non revela aos homes os gozos do futuro, 
mais dános no presente un consolo seguro: 
a esperanza, que é eterna nos nosos corazóns 
e fai que desfrutemos de vindeiras beizóns; 
a alma, inqueda e presa lonxe do seu fogar, 
busca paz e sosego na vida por chegar. 
 O coitado salvaxe de inxenuo pensamento 
albisca a Deus nas nubes e escóitao no vento; 
a pretensiosa ciencia nunca lle deu arelas 
de estudar os planetas e alcanzar as estrelas, 
e a cambio a Natureza deulle o máis simple afán 
dun ceo máis humilde no seu mundo cotián: 
unha terra segura no profundo das fragas, 
unhas illas felices bicadas polas vagas,  
onde os escravos volvan ser libres e ditosos,  
lonxe dos inimigos e os cristiáns cobizosos! 
Conténtase con ser segundo os seus costumes, 
non quere alas de anxo nin seráficos lumes; 
e cre que o seu cadelo, o seu socio submiso, 
lle fará compañía no mesmo paraíso. 

IV. Ti, que tan sabio es, emprega a túa ciencia 
e compara o que opinas co que di a Providencia! 
Para ti, é imperfecto o que estimas errado 
por ser insuficiente ou por ser demasiado; 
destrúes outros seres por deporte ou por gusto, 
e cando es infeliz entón é Deus o inxusto; 
e se o home non é o Seu ser predilecto, 



na outra vida inmortal, nesta vida perfecto, 
nese caso arrebátaslle a balanza e o manto, 
vólveste o Seu xuíz e xulgas o máis santo. 
 Erramos polo orgullo que a razón esaxera, 
pois corremos aos ceos deixando a nosa esfera; 
e, ao buscar uns dominios superiores aos seus, 
os homes os dos anxos, e os anxos os de Deus, 
se caeu Lucifer cando retou ao Eterno, 
por querer sermos anxos gañamos nós o Inferno: 
quen aspira a inverter as leis da Creación 
peca en contra da Orde e perde a salvación. 
 v. Se preguntas por quen brilla un corpo celeste, 
ou a quen serve a Terra, que o orgullo non conteste: 
«Por min a Natureza desprega o seu poder, 
ten coidado das herbas e as flores fai crecer; 
por min inchan os acios e mais a rosa agroma, 
cun nectáreo zume e un balsámico aroma; 
por min as minas dan tesouros incontables 
e dos mananciais brotan unhas augas saudables; 
por min o mar arrola e o sol aluma a eito, 
a terra é o meu lar e o ceo é o meu teito». 
 Entón a Natureza destas normas se afasta 
cando o ardente sol causa unha seca nefasta, 
unha vila sucumbe a unha gran tempestade 
ou a terra, ao tremer, engule unha cidade? 
 «Non tal —responde o orgullo—, pois o Ser Primordial 
non ten leis específicas, mais un plano xeral; 
fai poucas excepcións, vai cambiando o proxecto, 
e en toda a Súa obra non hai nada perfecto.» 
Por que ía selo o home? A que vén o argumento 
de que a meta de Deus sexa o noso contento? 
De ser así, os camiños de homes e Natureza 
discorrerían tortos por faltarlles firmeza: 
unhas fontes eternas, uns ceos despexados,  
e uns homes sempre calmos, sabios e temperados. 
Se as pragas non vulneran a vontade divina, 
logo por que o farían os Borxia ou Catilina? 
Quen o sabe, mais El, cuxa man move o mar, 
encirra as tempestades e manda lostregar, 
enche a mente de César con feroz ambición 
e a do mozo Alexandre de afán de destrución? 
Por que culpar ao Ceo nunha cuestión moral 
e logo exoneralo se a causa é natural? 
Do orgullo que sentimos xorde o noso intelecto, 
e, en ambos os dous casos, someterse é o correcto. 
 Pode dar a impresión de que máis conviría 
que abundase a virtude e reinase a harmonía, 
que cesasen os ventos, parasen as correntes 
e que as paixóns xamais alterasen as mentes;  
mais o mundo confórmano elementos rivais, 



e elementos da vida son as paixóns mortais; 
esta orde do Cosmos rexe desde os comezos 
a pura Natureza e os homes cos seus vezos. 

VI. Non se contenta o home, sempre ansía o alleo: 
ao ser menos ca os anxos busca subir ao Ceo; 
mais das bestas da terra tamén quere os tesouros: 
a pelame dos osos e a enerxía dos touros.  
Todas as criaturas están ao seu dispor; 
para que as querería de ter o seu valor? 
A estas, a Natureza destacoulles facetas, 
dotando a cada órgano dunhas funcións concretas 
e compensando as faltas con xusta sensatez 
dándolles a unhas forza e a outras rapidez, 
sempre dun xeito acorde á súa situación, 
sen que sobre nin falte, en sabia proporción. 
Se as bestas son felices co que lles toca en sorte, 
é Deus cruel co home facéndoo deste corte? 
Se di ser racional, por que non se acomoda 
á graza que recibe e esixe tela toda? 
 O home só é capaz de ter felicidade 
se non pensa e actúa alén da humanidade, 
poñendo como límites o corpo e mais a mente 
e vivindo conforme o seu posto e ambiente. 
Por que o home non ve ata o máis nimio obxecto? 
A resposta é sinxela: porque non é un insecto. 
De que lle vale estar ás minucias atento 
se ao fixarse no ínfimo descoida o firmamento? 
Seica un tacto mellor non lle provocaría 
sentir en cada poro unha fonda agonía? 
Se tivese un olfacto de poder colosal, 
mataríao a rosa cun recendo letal? 
Cando o mundo o abouxase con infindos ruídos 
e a música celeste lle turbase os oídos, 
acaso non tería un degoxo senlleiro 
do murmurio do céfiro e o cantar do regueiro? 
Quen pode discutir que a Providencia é boa 
tanto no que nos nega como no que nos doa? 
 VII. Nos sentidos e a mente hai unha gradación 
que cobre todo o alcance da extensa Creación; 
observa como ascende da lama dos pantanos  
ata a raza imperial dos altivos humanos: 
como a visión oscila da escasa da toupeira 
á agudeza do lince de caza silandeira; 
no olfacto, da leoa que no deserto vaga 
ata o fino sabuxo que ventea na fraga; 
no oído, desde os peixes na corrente xeada 
aos alegres paxaros que chirlan na ramada; 
a araña ten un tacto de tanto poderío 
que nota os movementos que acontecen no fío;  
grazas ao seu sentido, a abella habelenciosa 



tira o saudable néctar da planta velenosa; 
en materia de instinto, hai un salto importante 
entre o porco lordento e o espelido elefante;  
e unha fermosa linde marca a separación 
entre as dotes das feras e o poder da razón; 
reflexión e memoria combinan con talento, 
e cun muro sepáranse sentido e pensamento;  
os seres intermedios devecen por cruzalo, 
mais non poden salvar o infranqueable valo; 
por esta gradación que a Natureza apresta 
manda unha besta noutra e o home sobre a besta. 
Os dons de todas elas a ti están sometidos: 
logo non é a razón todos os dons unidos? 

VIII. Abre os ollos e mira en aire, terra e mar  
como a materia estoura ao nacer e agromar; 
Observa como a vida ferve desde as alturas, 
se estende ao teu redor e bole nas fonduras. 
A cadea dos seres ten en Deus o despegue, 
e nos seres etéreos, anxos e homes prosegue, 
baixando a bestas, aves, peixes, bechos e vermes 
ata o mundo invisible dos microbios e xermes. 
Do infinito ata ti, desde ti cara ao nada! 
Vese a caste de arriba por abaixo empuxada? 
Se no Universo queda unha zona baleira,  
por crebárselle un chanzo destrúese a escaleira.  
Cando se rompe un elo na orde natural, 
teña o lugar que teña, a unión desfaise igual. 
 E se cada sistema deste fráxil asunto 
funciona esencialmente como o fai o conxunto, 
se nun deles se dá a menor confusión 
non só cae o sistema, mais toda a Creación: 
a Terra escaparía do seu xusto traxecto, 
os astros vagarían sen un rumbo correcto 
e os arcanxos rexentes perderían os fundos, 
perecendo así os seres, e con eles os mundos, 
os cimentos do Ceo abalando sen tino, 
tremendo a Natureza ata o trono divino… 
A Orde, quebrantada… por ti, vil criatura! 
Por mor do teu orgullo, impiedade e loucura! 

IX. Que habería se o pé que avanza con firmeza 
ou a man que traballa quixesen ser cabeza? 
E se a cabeza, o ollo, o nariz ou a orella 
ignorasen as ordes que o cerebro aconsella? 
Como sería absurdo que unha parte afirmase 
dentro do seu sistema que pertence a outra clase, 
igual de absurdo é amargarse coa pena 
e laiarse da angueira que a Mente nos ordena. 

Todos forman un todo de singular riqueza 
do cal a alma é Deus e o corpo a Natureza, 
que ten distintas formas e o mesmo fundamento, 



con grandeza na terra como no firmamento, 
que coa brisa refresca, pola solaina quece, 
nunha estrela escintila e na fraga florece, 
que vive en toda vida, chega a todo lugar, 
crece sen división e actúa sen cansar,  
que forma o noso corpo e alenta a nosa alma, 
pleno e perfecto igual no caruncho e na palma, 
pleno e perfecto igual nun home vil que chora 
que nun serafín puro que se exalta e adora. 
Para El, ningunha cousa é grande nin pequena: 
todo o enche, limita, equipara e engrena.  
 X. Non digas, pois, que a Orde ten trazas imperfectas, 
pois o teu gozo emana diso mesmo que obxectas. 
Coñece o teu lugar, pois o que te pon freo, 
te cega e debilita, é un regalo do Ceo. 
Nesta vida sométete, e tamén na futura, 
gozando da beizón axeitada e segura 
que recibes de mans do único poder 
que dispón ao nacer e tamén ao morrer.  
Calquera natureza alberga unha arte oculta; 
calquera azar, designios dos que ves a resulta; 
calquera desavinza, harmonía cabal; 
calquera mal concreto, un ben universal. 
Malia a razón errada, o orgullo e o desdén, 
destaca unha verdade: «Todo o que é está ben». 
 
 

EPÍSTOLA II 
 

ARGUMENTO 
 

Sobre a natureza e o estado do home respecto de si mesmo como individuo. 
 
I. Que non é tarefa do home esculcar a Deus, senón estudarse a si mesmo; a súa natureza 
intermedia, as súas capacidades e debilidades (v. 1), os límites da súa capacidade (v. 
19). II. Os dous principios do home, o egoísmo e a razón, ambos necesarios (v. 53). O 
egoísmo, que é o máis forte, e por que o é (v. 67). Os seus fins, que son os mesmos (v. 
81). III. As paixóns e o seu uso (v. 93). A paixón predominante e a súa forza (v. 131). A 
súa necesidade á hora de dirixir os homes a distintos cometidos (v. 165). O seu uso 
providencial á hora de fixar o noso principio e de discernir a nosa virtude (v. 177). IV. A 
virtude e o vezo, que se unen na nosa natureza mixta; que teñen uns límites próximos, 
mais son cousas separadas e evidentes; o oficio da razón (v. 203). O odioso que resulta 
o vezo en si mesmo, e como nos enganamos para caer nel (v. 217). Que, malia todo, os 
fins da providencia e do ben xeral teñen resposta nas nosas paixóns e imperfeccións (v. 
238). Con canta utilidade se distribúen en todas as ordes dos homes (v. 241). Do útiles 
que son para a sociedade (v. 249), e mais para os individuos (v. 261.), en todos os 
estados e todas as idades da vida (v. 271). 
 

I. Coñécete a ti mesmo e non cismes en Deus, 
pois por seres un home has de estudar aos teus. 



Nun estado intermedio, sen ningunha certeza, 
cun escuro intelecto e unha ruda grandeza, 
que nin gusta aos escépticos por saber demasiado 
nin tampouco aos estoicos por ser moi delicado; 
no medio, dubidando do principio ao final, 
dubidando se terse por deus ou animal, 
dubidando na escolla entre o corpo e a mente, 
destinado a morrer, de enxeño deficiente, 
parello en raciocinio como o é en ignorancia, 
pois ou pensa moi pouco ou faino en abundancia; 
confundido nun caos de ideas e paixóns, 
aos seus propios enganos búscalles solucións; 
feito para o máis alto e mais para o peor, 
amo e señor de todo, presa do predador, 
posuidor da verdade pero en erros fecundo: 
tal enigma é o home, gloria e burla do mundo! 
 Criatura abraiante! Segue a senda da ciencia, 
acha o peso do aire, da marea a cadencia,  
fai medicións da Terra e o rumbo dos planetas,  
corrixe o calendario, rexe o Sol e os cometas; 
ascende con Platón ata un ámbito augusto, 
o mundo intelixible do bo, perfecto e xusto; 
ou cruza o labirinto que logo se houbo alzar 
e abandona o sentido por a Deus emular, 
como un preste oriental que xira sen control 
e dá voltas á testa para imitar o Sol. 
Apréndelle ao Altísimo a levar o Universo 
e fai o parvo estando no teu embigo inmerso! 
 O Ceo viu hai pouco como un simple mortal 
desenvolvía as leis da orde natural; 
e, ao velo facer gala duns saberes tan ricos, 
deulle a Newton o trato que nós damos aos micos. 

Pode sequera el, por moito que o intente, 
dicir como se move a súa propia mente? 
El, que explicou as regras do astro peregrino, 
coñece de onde vén ou cal é o seu destino? 
Marabilla ver como a nosa mellor parte 
álzase sen empezos e trepa de arte en arte; 
mais apenas comeza unha gran creación, 
a paixón enguedella o que tece a razón. 
 Persigue a ciencia, logo, coa modestia de guía; 
retíralle primeiro o orgullo que a avía, 
subtráelle a aparencia e a simple vaidade, 
os luxos do saber e o mal da ociosidade, 
os trucos que revelan confíns do entendemento, 
os praceres curiosos e as penas do talento; 
expurga ese conxunto e elimina os extremos, 
e así, dos nosos vezos, as artes tiraremos: 
mais pondera a escaseza do total resultante 
que nos serviu atrás e servirá adiante! 



II. Dous principios gobernan a natureza humana: 
o egoísmo hedonista e a razón espartana, 
e nin esta é mellor ao supornos un freo 
nin aquel é peor por movernos a treo, 
pois dos dous farás uso para un mesmo final, 
o propio para o ben, o impropio para o mal. 
 O egoísmo é a forza que lle dá pulo á alma, 
a razón equilibra e goberna con calma; 
o home, sen aquel, non pode estar activo, 
e, faltándolle esta, actúa sen motivo: 
sería un vexetal que fixo permanece, 
aliméntase, medra, procrea e apodrece; 
ou un cego cometa que cruza o firmamento 
e destrúe outro astro nun choque violento. 
 O egoísmo, o que move, leva máis enerxía, 
é dinámico, encirra, compele e desafía; 
a razón, a que rexe, é calada e austera, 
avalía, aconsella, comproba e delibera; 
dos dous, el pode máis, pois só busca o inminente,  
quere o ben inmediato que atopa no presente; 
ela mantén distancias e actúa con prudencia, 
pensando no futuro e en toda consecuencia. 
As tentacións abundan, máis mestas ca as ideas, 
e, inda que ela vixía, el ten forza ás moreas; 
para aliviar a carga do egoísmo profuso 
a razón é o esperado, ao que debes dar uso: 
adquirindo experiencia, costume e atención, 
limítase o egoísmo e aséntase a razón. 
 Os sutís académicos fan que estes dous combatan, 
buscan o que os separa, non os lazos que os atan; 
e así, graza e virtude, razón e mais sentido, 
polas artes do enxeño todo está dividido: 
enxeñosos e parvos polos nomes compiten, 
sen saber o que din e que o mesmo repiten. 
Egoísmo e razón, cun afán semellante, 
aborrecen a dor e gustan do excitante, 
mais el devora o obxecto cun intenso vigor 
e ela proba o mel sen facer dano á flor;  
o pracer, dependendo de como o apuntales, 
é o meirande dos bens ou o maior dos males. 
 III. Ás formas de egoísmo chamámoslles paixóns, 
e o auténtico ben impulsa as súas accións; 
mais como non podemos dividir cada ben 
e a razón vela atenta polo que nos convén, 
ás paixóns egoístas con medios axeitados 
a razón proporciónalles merecidos coidados; 
e ás que, ben orientadas, obran con rectitude, 
por tal mérito dámoslles o nome de virtude. 
 Que os estoicos se gaben dunha ociosa apatía, 
pois a virtude deles é unha virtude fría 



engruñada no seo ou flotando á deriva, 
pois a mente exercítase, non debe estar pasiva: 
é unha gran tempestade o que pon a alma a punto, 
e, inda que arrase partes, presérvase o conxunto. 
O home que navega pola vida con tento 
leva a razón por carta e a paixón como vento; 
nin tan sequera Deus na calma se presenta, 
pois camiña na brisa e cabalga a tormenta. 

Igual ca os elementos, as paixóns son opostas, 
mais cando as sometemos traballan ben compostas, 
chega con temperalas e darlles boa usanza. 
Mais non destrúe o home todo aquilo que alcanza? 
Abonda que a razón as xunte e amoleza 
atendendo os ditados de Deus e a Natureza. 
Gozo, amor e esperanza dannos o seu favor, 
e odio, temor e pena son as paixóns da dor; 
mesturadas con arte e un control suficiente 
conforman e manteñen o equilibrio da mente: 
cando as luces e as sombras se enfrontan ben avidas 
proporciónanlle forza e cor ás nosas vidas. 
 Temos sempre os praceres á vista, ao noso alcance, 
quedando en perspectiva se se perden nun lance;  
e, tanto ao velos lonxe como gozándoos preto, 
o corpo e mais a mente usamos por completo. 
Todos teñen encantos, mais encantos diversos, 
e os distintos sentidos mostran gustos dispersos. 
Emporiso, as paixóns terán distinta sorte 
segundo sexa un órgano máis débil ou máis forte; 
e, se nun peito manda unha forte paixón, 
devorará as demais como a serpe de Aarón. 

O home, en canto dá o seu primeiro alento, 
queda xa sentenciado, por lei, ao pasamento; 
mais cómpre someterse a este eterno inimigo 
que medra cando medras e sempre está contigo; 
intricada no ser, a doenza da mente 
acaba converténdose na paixón prevalente, 
e cada humor vital que o conxunto alimenta 
flúe só en beneficio desta idea sedenta: 
o que nos quece o peito e nos nutre a cabeza, 
que fai que a mente medre e a súa función creza, 
cando a arte do maxín con gran perigo aflora 
todo este zume vértese na parte pecadora. 
 Da natureza nace e co costume cría, 
o enxeño e mais o espírito revíranlle a fasquía; 
a razón, por si mesma, dálle poder e gume, 
como os raios benditos dan ao vinagre agrume; 
e nós, pérfidos súbditos desta recta influencia, 
a tan débil raíña brindámoslle obediencia. 
Mais por que nos fornece de armas e de balas 
e non nos proporciona as regras para usalas? 



De emendarse prescinde, a criticarse obriga: 
que fera acusadora, mais que inútil amiga! 
Quen debe ser xuíza devén en avogada 
e defende a elección cando xa está tomada; 
gábase fachendosa da vitoria sinxela 
na que unha paixón forte as febles atropela,  
e se os humores débiles tornan nun solimán 
a doutora declara que o paciente está san. 
 Na senda natural que temos por diante 
a razón non é guía, pero si vixiante: 
a esta paixón corrixe, pero non a castiga, 
e trátaa con afecto, non como unha inimiga. 
 Un poder superior causa os anhelos fortes 
e en cadaquén activa moi distintos resortes. 
As paixóns son volátiles como o vento que laia, 
mais esta leva sempre cara a unha mesma praia. 
Goza con poder, gloria, ouro ou coñecemento, 
ou co mellor de todo, con vivires contento; 
e, malia andar cargados ao longo da existencia, 
o mercador co esforzo, o sabio coa indolencia, 
o monxe coa humildade e o heroe coa altivez, 
todos por igual pensan ter a razón en prez. 

A eterna arte que xebra o que está ben e mal 
tira desta paixón un saber primordial: 
no ser humano fíxase unha soa actitude,  
a natureza mixta fortalece a virtude, 
con escouras ciméntase o demasiado fino 
e corpo e mente actúan cara a un mesmo destino. 
 Igual que un froito ingrato que non gaba o acerto 
que ten o agricultor ao facer un enxerto, 
as virtudes afloran das paixóns xeratrices 
coa brava Natureza obrando nas raíces. 
Que gran colleita obtemos de enxeño e de verdade 
a partir de odio, medo, porfía e crueldade! 
A nefasta avaricia proporciona prudencia; 
a ira, fortaleza; a preguiza, paciencia; 
a luxuria, puída con prudentes mesteres, 
vólvese o amor xentil que encandea as mulleres; 
e a envexa que escraviza os espíritos pobres 
torna en emulación nos sabidos e nobres. 
Canta virtude hai, en toda circunstancia, 
agroma na vergonza ou medra na arrogancia. 
 A Natureza ao orgullo ponlle trabas e empezos 
facendo das virtudes aliadas dos vezos; 
tornar un mal en ben está en mans da razón: 
como Tito, se quere, pode reinar Nerón; 
e a fereza da alma que anoxa en Catilina 
encántanos en Decio e en Curcio énos divina. 
A mesma ambición trae salvación ou derrota, 
e igual crea un vilán que esporea a un patriota. 



 IV. Estes claros e escuros, xuntos mais diferentes, 
quen os ha dividir? O Deus que está nas mentes.  
 É normal que os extremos teñan metas afíns, 
uníndose no home con misteriosos fins; 
aínda que, por veces, entre eles fan mestura 
como as luces e as sombras nunha bela pintura, 
con tanta sutileza que a percepción elude 
onde comeza o vezo e remata a virtude. 

Que parvos os que pensan por mor desta noción 
que entre virtude e vezo non cómpre división! 
Se branco e negro xúntanse e funden sen atranco 
en mil gamas de grises, non hai negro nin branco? 
Pregunta ao corazón e aforrarache dores, 
pois el ben sabe como distinguir estas cores. 
 v. O vezo é un horror de aspecto arrepiante, 
e para odialo abonda só con velo diante; 
pero, por velo moito, primeiro soportámolo, 
logo compadecémolo e por fin aceptámolo. 
Mais marcarlle os seus límites non é cousa propicia: 
Por onde queda o Norte? Para o luso, en Galicia; 
para o inglés, en Escocia; e aló quizabes ronde 
por Noruega, Grenlandia ou sabe Deus por onde. 
Ninguén o ve en si mesmo, enxérgase a distancia, 
e aos pecados do próximo damos máis importancia; 
é así mesmo naqueles que abeiran a xustiza, 
que nunca senten ira nin albergan cobiza: 
o que un ser feliz teme e considera abxecto, 
unha alma dura acéptao e afirma que é o correcto. 

VI. De virtudes e vezos cómpre facer mestura, 
evitando os extremos e obrando con mesura. 
Un pérfido pailán é xusto e sabio ás veces, 
e, sendo o mellor, podes caer no que despreces.  
Co ben e o mal andamos aos dous lados da banda, 
pois, en vezo e virtude, o egoísmo é quen manda; 
cada individuo busca a súa propia meta, 
mais a visión do Ceo é unha, e é completa, 
contrarresta loucuras, caprichos e devezos,  
e disipa os efectos de calquera dos vezos. 
Unha leda fraqueza a todos apaixona: 
a vergonza da virxe, o orgullo da matrona, 
a aspereza do líder, o temor do estadista, 
a presunción do rei e a fe do conformista.  
Pois os fins da virtude nacen da vaidade, 
que só ten interese nun encomio que a agrade; 
e a partir dos desexos e os defectos das mentes 
xorden a paz, a gloria e o gozo para as xentes. 
 Deus quixo que debamos depender dos demais, 
e os mestres, os serventes, os amigos e os pais 
pídense axuda mutua para que, deste modo, 
a febleza dun deles sexa a forza do todo. 



Así, fraxilidade, desexo e mais paixón 
miran ao ben común e reforzan a unión, 
dannos o amor sincero, a amizade cumprida 
e os gozos do fogar que nos ofrece a vida; 
mais tamén nos ensinan, ao achegarse o solpor, 
a renunciar ao gozo, o interese e o amor: 
a razón e a vellez son as mestras da alma 
para aceptar a morte e falecer con calma. 
 Sigue a túa paixón, saber, fama ou camiño, 
pois ninguén cambia o seu polo do seu veciño: 
o sabio está contento pola senda explorada, 
e o parvo está contento por non coñecer nada; 
o rico está contento por ter cartos arreo, 
mais o pobre confórmase coa bondade do Ceo; 
goza o cego co baile e co canto o impedido, 
o lunático é rei, o idiota é destemido, 
e o químico famélico cunha dourada meta 
ten a beizón suprema que a musa dá ao poeta. 
 Se buscas o conforto común a todo estado 
o orgullo xorde sempre, é un eterno aliado; 
se buscas a paixón que en toda idade importe, 
a esperanza acompáñanos ata a hora da morte. 
 A lei natural dita que, se somos meniños, 
gocemos cun axóuxere e tenros aloumiños; 
xogos máis animados dan alegría aos mozos, 
mais son igual de vacuos os novos alborozos; 
a roupas e diñeiro os maduros dan prez, 
e misais e rosarios son solaz da vellez; 
gozamos con minucias, con aquilo que sobra, 
ata que á fin durmimos e remata esta obra! 

Entanto, a opinión pinta con luminosas cores 
as paisaxes que fan as xornadas mellores; 
a tristura compénsase con doses de esperanza, 
e a falta de sentido con orgullo abalanza: 
con ambos recupérase o que saber envicia, 
na copa da sandez aburbulla a ledicia, 
tras da ocasión perdida moitas outras virán, 
e non hai vaidade que se dispense en van; 
incluso o egoísmo torna, por man de Deus, 
no fiel con que un sopesa afáns doutros e seus. 
Ao cabo, sempre queda o consolo da crenza 
de que o home é sandeu pero Deus ten sabenza. 


